MINUTI

KAMRA TAD-DEPUTATI

IT-TLETTAX-IL PARLAMENT

KUMITAT PERMANENTI DWAR IL-ĦATRIET PUBBLIĊI

LAQGĦA NRU 19

It-Tlieta, 26 ta’ Jannar 2021

Il‑Kumitat Permanenti dwar il-Ħatriet Pubbliċi ltaqa’ fil‑binja tal‑Parlament, il‑Belt Valletta, fil-5.30 pm.

L‑Onor. Anthony Agius Decelis, President tal-Kumitat, ippresieda.

PREŻENTI

Il-Membri tal-Kumitat li kienu preżenti għal-laqgħa kienu l-Ministru għat-Turiżmu u l-Protezzjoni tal-Konsumatur l-Onor. Clayton Bartolo, l-Onor. Karol Aquilina, l-Onor. Robert Cutajar (Sostitut), l-Onor. Emmanuel Mallia (Sostitut), l-Onor. Carmelo Mifsud Bonnici, l-Onor. Joe Mizzi u l-Onor. Silvio Parnis.

MINUTI

Il-Minuti tal-Laqgħa Nru 18, li saret fl-14 ta’ Diċembru 2020, ġew ikkonfermati.

SMIGĦ FIR-RIGWARD TAN-NOMINA TA’ DR MARK CAUSON GĦALL-ĦATRA TA’ AMBAXXATUR MHUX RESIDENTI TA’ MALTA GĦAD-DANIMARKA

Peress li l-Kumitat kien infurmat minn Dr Mark Causon li hu ma kienx jinsab Malta minħabba raġunijiet konnessi ma’ COVID-19, ma setax jattendi għal-laqgħa, il-Kumitat għadda għall-item li jmiss fuq l-aġenda.

SMIGĦ FIR-RIGWARD TAT-TIĠDID TAL-KARIGA TAL-PROF. JOHN MAMO BĦALA CHAIRMAN TAL-AWTORITÀ GĦAS-SERVIZZI FINANZJARJI TA’ MALTA (MFSA)

Fil-5.40 pm il-Kumitat stieden lill-Prof. John Mamo sabiex jidher quddiem il-Kumitat biex isirulu mistoqsijiet supplimentari skont l-artikolu 48B(4) tal-Att dwar l-Amministrazzjoni Pubblika, Kap. 497.

Il-President tal-Kumitat informa lill-Prof. John Mamo li d-domandi u t-tweġibiet tiegħu ser jiġu ppubblikati ai termini tal-artikolu 38(2) tal-Att dwar l-Amministrazzjoni Pubblika.

Il-Prof. John Mamo tkellem dwar l-esperjenza tiegħu fl-MFSA bħala Chairman tal-Bord ta’ Gvernaturi mill-2018; dwar l-introduzzjoni ta’ diversi strutturi u proċeduri ġodda biex tiġi żgurata l-governanza tajba tal-Awtorità, fosthom investiment fir-riżorsi umani, b’mod partikolari l-parti teknoloġika; it-taħriġ tal-impjegati; u xi defiċjenzi fl-istrutturi li ġew identifikati mill-Moneyval u l-IMF u li ġew indirizzati. 

Tkellem ukoll dwar it-taħriġ li ngħataw il-ħaddiema tal-MFSA minn persuni barranin, dejjem biex jissaħħaħ l-aspett investigattiv tal-impjegati.

Fost il-mistoqsijiet li sarulu, kien hemm dawk li jirrigwardaw is-sitwazzjoni fis-settur tas-servizzi finanzjarji f’dawn l-aħħar snin u ħidmet l-eks Chief Executive Officer fl-MFSA qabel ma rriżenja mill-kariga. 

Fis-6.30 pm, il-President tal-Kumitat irringrazzja lill-Prof. John Mamo u talbu sabiex jirtira mill-kamra sakemm il-kumitat jiddiskuti n-nomina tiegħu.

Fis-6.32 pm meta l-President tal-Kumitat qiegħed il-mistoqsija fuq in-nomina tal-Prof. John Mamo bħala Chairman tal-Awtorità għas-Servizzi Finanzjarji ta’ Malta, intalbet votazzjoni.

Il-Kumitat qabel li din il-votazzjoni tittieħed immedjatament.

Il-Kumitat ivvota hekk:

VOTAZZJONI NRU 4			ĦIN: 6.32 pm

Favur:  4					Kontra:  3
L-Onor.
Anthony Agius Decelis			Karol Aquilina
Clayton Bartolo				Robert Cutajar
Emmanuel Mallia				Carmelo Mifsud Bonnici
Joe Mizzi

Il-ħatra proposta għaddiet.

Fis-6.35 pm, il-President tal-Kumitat stieden lill-Prof. John Mamo jidħol fil-kamra fejn informah li n-nomina biex il-kariga tiegħu bħala Chairman tal-Awtorità għas-Servizzi Finanzjarji ta’ Malta tiġi mġedda, għaddiet mill-Kumitat, u skont kif provdut fis-subartikolu 38(5) fit-Tielet Taqsima tal-Ħames Skeda tal-Att dwar l-Amministrazzjoni Pubblika, il-parir tal-Kumitat, flimkien mal-Minuti tal-laqgħa kellhom jintbagħtu lill-Ministru għall-Finanzi u x-Xogħol.


SMIGĦ FIR-RIGWARD TAN-NOMINA TA’ DR GAVIN GULIA GĦALL-ĦATRA TA’ CHAIRMAN TAL-AWTORITÀ MALTIJA TAT-TURIŻMU

Fis-6.37 pm il-Kumitat stieden lil Dr Gavin Gulia sabiex jidher quddiem il-Kumitat biex isirulu mistoqsijiet supplimentari skont l-artikolu 48B(4) tal-Att dwar l-Amministrazzjoni Pubblika, Kap. 497.

Il-President tal-Kumitat informa lil Dr Gavin Gulia li d-domandi u t-tweġibiet tiegħu ser jiġu ppubblikati ai termini tal-artikolu 38(2) tal-Att dwar l-Amministrazzjoni Pubblika.

Dr Gavin Gulia tkellem dwar il-ħidma tiegħu bħala Chairman tal-Awtorità Maltija tat-Turiżmu għal numru ta’ snin; is-suċċessi u l-isfidi li l-Awtorità ffaċċjat matul l-aħħar snin; l-effett tal-pandemija fuq l-industrija tat-turiżmu; ir-relazzjoni li teżisti mal-istakeholders fl-industrija; l-importanza tal-konnettività u l-marketing strategy tal-MTA fiż-żmien tal-pandemija. 

Fost il-mistoqsijiet li sarulu, kien hemm dawk li rreferew għar-riżenja tiegħu minn Membru Parlamentari ġimagħtejn qabel sabiex ikompli bil-ħidma tiegħu fl-MTA u r-rapport tal-Kummissarju għall-Istandards fil-Ħajja Pubblika dwar il-kuntratt li kien ingħata lill-eks ministru Konrad Mizzi. 

Fis-7.14 pm, il-President tal-Kumitat irringrazzja lil Dr Gavin Gulia u talbu sabiex jirtira mill-kamra sakemm il-kumitat jiddiskuti n-nomina tiegħu.

Fis-7.36 pm, meta l-President tal-Kumitat qiegħed il-mistoqsija fuq in-nomina ta’ Dr Gavin Gulia bħala Chairman tal-Awtorità Maltija tat-Turiżmu, intalbet votazzjoni. 

Il-Kumitat qabel li din il-votazzjoni tittieħed immedjatament.

Il-Kumitat ivvota hekk:

VOTAZZJONI NRU 5			ĦIN: 7.36 pm

Favur:  4					Kontra:  3
L-Onor.
Anthony Agius Decelis			Karol Aquilina
Emmanuel Mallia				Robert Cutajar
Joe Mizzi					Carmelo Mifsud Bonnici
Silvio Parnis

Il-ħatra proposta għaddiet.

Fis-7.37 pm, il-President tal-Kumitat stieden lil Dr Gavin Gulia jidħol fil-kamra fejn informah li n-nomina tiegħu għall-ħatra ta’ Chairman tal-Awtorità Maltija tat-Turiżmu kienet għaddiet mill-Kumitat, u skont kif provdut fis-subartikolu 38(5) fit-Tielet Taqsima tal-Ħames Skeda tal-Att dwar l-Amministrazzjoni Pubblika, il-parir tal-kumitat, flimkien mal-Minuti tal-laqgħa kellhom jintbagħtu lill-Ministru għat-Turiżmu u l-Protezzjoni tal-Konsumatur.

Fis-7.38 pm, id-diskussjoni kienet konkluża u l-Kumitat ġie aġġornat.




							PAULINE ABELA
							SKRIVANA TAL-KUMITAT


KONFERMATI

							ONOR. ANTHONY AGIUS DECELIS
							PRESIDENT TAL-KUMITAT
3

